
Pröma domëgna de Carsëma, ann C, ai 17.02.13 - nr. 12

Ostes domandes sön la Fede: Ćiamó encö ai 17 de forà podëise dé jö ostes 
domandes sön la fede, tla cassëta aposta jödapè de dlijia, o les mené por mail a 
ploaniaalplan@gmail.com. Düć è enviês da fà empara.

Scora: Les iscriziuns ala pröma tlassa dla scora elementara vën tutes sö te scora en 
dédemesaledema, ai 20 de forà, dales 14:45 ales 16:00. I mituns/les mitans nasciüs/
nasciüdes danter le 01.09.2006 y le 31.08.2007 mëss, chi nasciüs danter le 01.09.2007 
y le 30.04.2008 po pié ia a scora de setëmber.

Conzert: Le grup ”Il Pinzimonio Vocale” enviëia dër bel a en conzert, en vëndres ai 
22 de forà ales 21:15, te salf dles manifestaziuns d’Al Plan. I ćiantadus portarà dant 
musighes de C. Monteverdi, Joh. Brahms, P. Suitner, R. Cantieni y Felix Dapoz.

Biblioteca: Mitans y mituns dla elementara è enviês da gnì en vëndres ai 22 de forà 
dales 15:30 tla biblioteca ”Angelo Trebo” d’Al Plan, por en dômisdé con stories y jüć.

Proiet: Le Sorvisc ai Jogn chir por l’Isté Deboriada 2013 jones y jogn co à ligrëza da 
laoré con mituns desco animadus (an mëss avëi la majera eté). Enformaziuns ciafun al 
0474/523070 (lönesc - jöbia dales 8 ales 12 y dales 13 ales 17) o por mail a info@jogn.
org. Les domandes è da dé jö anter i 28 de forà 2013.

Pelegrinaje: Les Patrones dal Comune da San Martin enviëia düć i enterescês al 
pelegrinaje a Spines, al 1. de merz. Le bus tin chit inće a Longega, encër les 8:10. 
Enformaziuns y prenotaziuns podëise ciafé pa Loise al nr. 0474/590026 o pa Rita al 
335/1019128. Al è da s’anunzié anter i 26 de forà.

Encuntada: En domëgna ai 3 de merz ales 9.15 èl a Porsenù, tl’Academia Cusanus, la 
45. encuntada de vëdi, vëdoes y porsones sores dla diozeja. Da s’anunzié èl ćina ai 27 
de forà pla raprejentanta de paîsc o pa Hilda Sottara al nr. 0474/523133. Le bus pëia ia 
da Longega ales 7:45. Le iade è debann, la marëna costa 16,00€.

Avis: Eniann vëgnel dé fora en program dles manifestaziuns dai consëis de formaziun 
dla valada. Dötes les lies co organisëia manifestaziuns è periades da les dé ete anter i 
15/03 sön la plata www.manif.it, o da les mené al Sorvisc de Formaziun Val Badia, por che 
ares pòi gnì tutes sö tal program. Enformaziuns pa Stephan Ploner al nr. 0474/524022.

Te ne dess nia mëter to Dio ala proa!
Dal vagnele dô San Luca, 4, 1-13
9Sön chëra l’à le malan condüt a Ierùsalem, l’à motü sönsom 

le tëmpl y ti à dit: Sce t’es le Fi de Dio, sciürete jö da tlò; 
10ćiodiche la Scritöra dij: Al comana sü agni da ćiaré de tè 11y: Ai 
te portarà sön söes mans, por che to pè ne ciumpëdi nia te na 
pera. 12Śën ti à Gejù respognü: La Scritöra dij: Te ne dess nia 
mëter le Signur, to Dio, ala proa. 13Dô cöstes tontaziuns s’an è 
le malan jü demez da d’ël ćina al tomp motü.

Parora dal Signur. - Lalt a té, Gejù Crist!

Tles proscimes 7 edemes 
tolarài jö tan y tan de chili.
Tles proscimes 7 edemes ne 
mangiarài degüna ciuchelada 
y degün patüc duc.
Tles proscimes 7 edemes ne 
boarài degün alcohol.
Tles proscimes 7 edemes ne 
mangiàrai degüna torte.

Chisc è i proponimonć che 
vignönn conësc o à almanco 
en iade aldì, o s’à ćinamai 
tut dant. Chisc proponimonć 
nasc gonot da chës cosses 
che i fajun ienn.

I mangiun ienn bun y enlò gonot 
inće demassa. I se godun na bona 
ciuchelada. I se confortun ala bira o a en 
goto de vin con i compagns dô le laûr.
Y en tòch de torte sa inće bun
la domëgna dômisdé.

Ponsier sön le jiné y d’ater
Enscioma, tla Carsëma 

renunziunse. Iu oress s‘envié 
y se motivé da odëi la 

Carsëma en iade
en pü’ con d’atri edli.

Tles proscimes 7 edemes ti 
dijarài en bel ”Bun Dé” ales 

porsones ch‘i encunti.
Tles proscimes 7 edemes 

m‘la riarài plü gonot.
Tles proscimes 7 edemes 

ćiari de mio proscimo.
Tles proscimes 7 edemes mo 
toli plü tomp por mia familia y 

por i atri. 
Ensciö scinchëise en salüde,
i scinchëis ligrëza, i scinchëis

atenziun, i scinchëis tomp.
Tla Carsëma scinchëise, y i sun sogüda 

che inće os ciafarëis zoruch trep de bun.

Inge Nadenau

AODANZES: Döt le bun, sanité y benedisciun a
Paula Erlacher *17.02.1932 y Lydwina Promberger *21.02.1921

y a düć chi co à santennom y complësc i agn cöst’edema



NOSC PAPA
Con spordüda y respet ànse tut sö la noela dla ”resignaziun” de Papa Benedet XVI, 

co à tut la dezijiun da se desdì dla Catedra de San Pire. I ti portun respet a Söa 
dezijiun y so spirit de umilté y de responsabilité. Periun por ël y por le Conclave co è 

dan porta. Che le Spirit Sant iluminëies düć sü mëmbri. (Le Ploan)


